
Bismillahir Rahmanir Rahim

m,‘m@r_}muw‘Ogu)d\“gjg\qﬁig;emusm@\j‘Mw\wm@\
Oranl,

Assalamu'alaikum Warahmatullahi Wabarakatuh dan Salam Sejahtera.

Yang Berhormat Yang Di-Pertua Majlis Mesyuarat Negara yang Kaola
hormati,

Kaola ingin menyatakan sokongan penuh terhadap Usul yang
dibentangkan oleh Yang Berhormat Menteri Penyelaras bagi
Keselamatan Negara, Menteri di Jabatan Perdana Menteri dan Menteri
Pertahanan Il berhubung Penyelarasan Ke Arah Mencapai Wawasan
Brunei 2035. Usul ini amat selari dengan keperluan negara serta
menggambarkan komitmen berterusan Majlis Mesyuarat Negara dalam
menjunjung kurnia Titah untuk merealisasikan aspirasi Kebawah Duli
Yang Maha Mulia Paduka Seri Baginda Sultan dan Yang Di-Pertuan
Negara Brunei Darussalam demi memastikan Wawasan Brunei 2035

kekal sebagai teras memacu hala tuju pembangunan negara.

Yang Berhormat Yang Di-Pertua,

1. Usul Penyelarasan Wawasan Brunei 2035 yang sedang dibahaskan
pada persidangan ini adalah satu penekanan bahawa setiap dasar,
strategi dan pelaburan Kerajaan hendaklah bergerak ke arah
matlamat yang sama, iaitu membina Negara Brunei Darussalam
yang lebih makmur, berdaya tahan dan mempunyai Kkualiti
kehidupan yang tinggi.

2. Kementerian Pembangunan menjunjung tinggi kurnia titah

Kebawah Duli Yang Maha Mulia dalam memperkukuh mekanisme

penyelarasan Kerajaan melalui pelantikan tiga Menteri Penyelaras,
laitu Menteri Penyelaras bagi Keselamatan Negara, Menteri
Penyelaras bagi Dasar-Dasar Ekonomi, serta Menteri Penyelaras
bagi Dasar-Dasar Sosial dan Tenaga Manusia dalam menerajui
agenda Sektor Keselamatan Negara, Sektor Ekonomi dan Sektor

Sosial dan Tenaga Manusia.

. Sebagai kementerian yang bertanggungjawab terhadap
perancangan fizikal infrastruktur, penyediaan dan pengurusan guna
tanah yang mampan, penyediaan infrastruktur dan kemudahan
awam yang berkualiti, serta penambahbaikan dasar dan peraturan
yang progresif, Kementerian Pembangunan memainkan peranan
strategik sebagai pemangkin pembangunan dengan menyediakan
asas yang kukuh bagi mendorong pelaksanaan dasar dan

pencapaian strategik ketiga-tiga sektor tersebut.

. Selaras dengan kurnia titah Kebawah Duli Yang Maha Mulia baru-
baru ini, Baginda telah menegaskan kepentingan memperkukuh
pertumbuhan melalui pengukuhan sektor kewangan serta usaha
berterusan untuk menarik pelaburan langsung asing (Foreign Direct

Investment, FDI).

. Baginda juga menekankan kepentingan kerjasama yang lebih erat
dengan Kementerian Pembangunan dalam menyediakan tanah,
infrastruktur dan kemudahan sokongan bagi mewujudkan
persekitaran pelaburan yang kondusif sekali gus memudahkan

pelabur untuk beroperasi dan berkembang.



Versi 13 / 05.08.2026

6. Kementerian Pembangunan akan terus menumpukan usaha

kepada tiga keutamaan:

Pertama: Mengoptimumkan penggunaan tanah sedia ada (Land
Optimisation) secara lebih efisien serta mengenal pasti tapak-tapak
baharu yang berpotensi mengikut keperluan sektor ekonomi bagi

meningkatkan produktiviti dan nilai guna tanah;

Kedua: Menyediakan infrastruktur yang berkualiti, berdaya tahan
dan cekap termasuk bekalan air, rangkaian jalan raya, tebatan
banjir dan perumahan bagi mendorong pembangunan ekonomi

serta meningkatkan Kesejahteraan rakyat;

Ketiga: Memperkukuh dasar, proses dan kerangka kawal selia bagi
memudahkan dan mempercepatkan perkhidmatan kepada orang
ramai dan para pelabur sekali gus mewujudkan persekitaran yang
lebih kondusif dan berdaya saing untuk menarik lebih banyak

pelaburan.

Yang Berhormat Yang Di-Pertua,
KEUTAMAAN 1: MENGOPTIMA PENGGUNAAN TANAH

Tanah merupakan aset strategik negara yang mempunyai nilai ekonomi
yang tinggi memandangkan kawasan yang sesuai untuk Pembangunan
adalah terhad, setiap Pengurusan tanah mesti memberikan hasil yang
terbaik kepada negara, dalam membantu melahirkan lebih banyak

peluang perniagaan dan pelaburan langsung asing.

Setakat ini, sebanyak 213 tapak tanah dengan jumlah keluasan 17,239

hektar telah diperuntukkan untuk pelbagai sektor ekonomi termasuk:

1. Sektor Keselamatan Makanan melalui pembangunan kawasan
pertanian strategik dan Agroparks;

2. Industri hiliran minyak dan gas melalui penyediaan kawasan
perindustrian yang sesuai;

3. Sektor Pelancongan melalui pembangunan kawasan berpotensi;

4. Sektor Info Komunikasi dan Teknologi,

5. Sektor Logistik dan Perkhidmatan.

Daripada jumlah ini, secara menyeluruh sebanyak 66 peratus telah pun
dimajukan. Sebagai contoh seluas 4,443 hektar diperuntukkan untuk
sektor Industri di mana 87 peratus daripadanya telah diusahakan.
Manakala Sektor Pertanian telah diperuntukkan seluas 8,693 hektar, di

mana 79 peratus daripadanya telah dimajukan.

Dalam Menyokong Pertumbuhan Ekonomi melalui Perancangan Guna
Tanah, bagi menarik lebih banyak pelaburan dari luar negara,
Kementerian melalui Jabatan Perancang Bandar dan Desa telah
mengenal pasti kawasan baharu seluas 17,526 hektar yang berpotensi

untuk dimajukan.

Sebagai contoh, sebanyak 3,324 hektar daripada tanah baharu ini
dikhususkan bagi sektor pengangkutan yang mana menyokong usaha
meningkatkan kapasiti logistik negara. Ini termasuk tanah untuk
Pembesaran Pelabuhan Muara dan jalan pengangkutan barang bagi

memudahkan laluan perdagangan.

Dalam Memastikan Tanah Negara Kekal Produktif, Kementerian juga
mengenal pasti 52 keping tanah Lesen Tumpang Sementara (LTS) seluas
903 hektar dalam menangani isu tanah yang tidak produktif untuk diambil
balik oleh kerajaan. Tapak ini untuk dimanfaatkan bagi kegunaan lain

seperti perniagaan, perumahan, industri sebelum tahun 2035.

KEUTAMAAN 2: MENYEDIAKAN KEMUDAHAN ASAS YANG
BERDAYA TAHAN DAN EFISIEN

Kemudahan asas seperti bekalan air yang stabil, sistem saliran yang
berfungsi, jalan raya yang selamat, perumahan yang mampu milik dan
aset awam yang berkualiti bukan sahaja menjamin kehidupan rakyat yang
selesa, malah adalah syarat utama bagi meningkatkan keyakinan pelabur

serta menyokong produktiviti sektor perniagaan.

Dalam Memperkukuhkan Kapasiti dan Sekuriti Bekalan Air Negara,
Kementerian Pembangunan melalui Jabatan Perkhidmatan Air akan terus
memperkukuhkan kapasiti sistem bekalan air negara bagi memastikan
bekalan air yang mencukupi, berdaya tahan dan mampu menyokong
pembangunan sosioekonomi negara. Hasil pelaburan berterusan dalam
pembangunan infrastruktur air, kapasiti pengeluaran air bersih negara kini
telah mencapai 587.6 juta liter sehari (MLD), dan kapasiti tersebut
dijangka meningkat kepada 776.1 MLD menjelang tahun 2035 dengan
siapnya beberapa projek strategik di bawah Rancangan Kemajuan
Negara (RKN).

Daripada kapasiti yang diperuntukkan bagi sektor industri, sebanyak
190.3 MLD telah dikenal pasti untuk memenuhi keperluan pembangunan
sektor-sektor ekonomi utama, meliputi sektor pertanian (184 MLD), Pure
Salmon Sdn. Bhd. (3 MLD), UNN Data Centre (2 MLD), Pulau Muara
Besar (0.9 MLD) dan Muara Port Company Sdn. Bhd. (0.4 MLD).

Projek-projek strategik yang sedang dan akan dilaksanakan di bawah

Rancangan Kemajuan Negara (RKN), antaranya ialah:

1. Pembinaan Loji Rawatan Air Bukit Barun Stage 8 berkapasiti 120
MLD, yang dijangka siap pada tahun 2029; dan

2. Penaiktarafan Loji Rawatan Air Agis-Agis berkapasiti 36 MLD, yang
dijangka siap pada tahun 2028.

3. Pengaktifan semula Loji Rawatan Air Tasek Lama berkapasiti 7
MLD sebagai sumber bekalan alternatif bagi kawasan Bandar Seri
Begawan,

4. Penaiktarafan Loji Rawatan Air Batang Duri kepada kapasiti 20
MLD; dan

5. Penaiktarafan Loji Rawatan Air Sumbiling berkapasiti 5.5 MLD bagi

menyokong pertumbuhan permintaan di Daerah Temburong.

Bagi menjamin sekuriti air mentah terutama semasa musim kemarau dan
perubahan iklim, negara kini disokong oleh lima (5) buah empangan

utama dengan jumlah kapasiti simpanan 187 juta meter padu iaitu:

e Empangan Ulu Tutong: 100 juta m3
e Empangan Benutan: 56 juta m3

e Empangan Mengkubau: 16 juta m3
e Empangan Kargu: 14 juta m3

e Empangan Tasek: 1 juta m3

Sebagai langkah jangka panjang, Kementerian sedang merangka
perancangan mempelbagaikan sumber bekalan air melalui projek
bekalan alternatif di kawasan-kawasan utama dan strategik. Pendekatan
ini bertujuan untuk mengurangkan kebergantungan kepada sumber

bekalan konvensional bagi perkhidmatan di kawasan-kawasan kritikal.

Keseluruhannya, pembangunan kapasiti pengeluaran, pengukuhan
sumber air mentah dan kepelbagaian sumber bekalan mencerminkan
komitmen Kementerian dalam memastikan sekuriti bekalan air negara
terus terjamin, bukan sahaja bagi memenuhi keperluan semasa, malah
untuk menyokong pertumbuhan ekonomi dan pembangunan negara pada

masa hadapan.

Dalam memperkukuhkan Kecekapan Infrastruktur Air Negara melalui

Transformasi Digital pula, selain meningkatkan kapasiti bekalan air,
Kementerian turut memberi penekanan kepada peningkatan kecekapan
sistem bekalan air melalui pengurangan air yang tidak terhasil (atau Non-
Revenue Water) seperti pembaziran air melalui illegal tapping, kebocoran
dan paip pecah. Pendekatan ini meningkatkan kecekapan agihan air
bersih kepada pengguna dengan menggunakan infrastruktur yang sedia

ada.

Sehubungan dengan itu, Jabatan Perkhidmatan Air sedang
melaksanakan Projek Pengurusan NRW Fasa 3 bernilai BND22.1 juta,
yang bermula pada 2 September 2025 bagi tempoh pelaksanaan selama
48 bulan. Projek ini merupakan komponen utama dalam transformasi
Smart Water Grid, yang memanfaatkan teknologi digital untuk memantau,
mengesan kebocoran, dan mengurus bekalan air secara masa nyata atau

real time

Projek ini akan mengintegrasikan 3 sistem utama iaitu:

« Sistem Pengurusan Air Tidak Berhasil (NRW Manager System);

» Sistem pemantauan tekanan digital (pressure logging); dan

o Sistem Pemeteran Pintar Bersepadu (Unified Smart Metering
System - USMS).

Setakat 19 Julai 2026, sebanyak 51,458 unit meter air pintar telah
dipasang, dengan baki 77,493 unit lagi disasarkan selesai menjelang
Disember 2027. Pendigitalan sistem ini turut akan menyokong program
penggantian paip usang dan berisiko tinggi secara berperingkat. Data
yang diperoleh melalui Smart Water Grid membolehkan lokasi paip yang
kritikal dikenal pasti dengan lebih tepat, sekali gus membolehkan kerja-
kerja pembaharuan aset dilaksanakan secara sistematik berdasarkan
penilaian risiko dan keutamaan operasi. lanya juga boleh
mempercepatkan tindak balas terhadap gangguan bekalan serta

meningkatkan kebolehpercayaan sistem bekalan air negara.

Pendekatan ini amat penting memandangkan sepanjang tahun kewangan
2025/2026, lebih 6,000 insiden kebocoran paip pembahagian serta lebih

170 insiden kebocoran paip utama telah direkodkan.

Inisiatif-inisiatif ini merupakan sebahagian daripada komitmen jangka
panjang Kementerian untuk mengurangkan kadar Non-Revenue Water
kepada 25% menjelang tahun 2035.

Yang Berhormat Yang Di-Pertua, Ahli-Ahli Yang Berhormat,

Bagi memperkukuhkan Daya Tahan Infrastruktur terhadap Perubahan

Iklim pula, dalam persediaan menghadapi kejadian cuaca ekstrem serta

mengurangkan risiko banjir, Kementerian Pembangunan telah mengambil
pendekatan yang lebih proaktif dengan memperkukuh daya tahan sistem
saliran dan mitigasi pencegahan banjir. Setakat ini, kementerian telah
berjaya mengurangkan keluasan kawasan yang terdedah kepada risiko
banjir daripada 285 kilometer persegi kepada 283 kilometer perseqi, iaitu
pengurangan seluas 200 hektar. Dengan siapnya projek-projek di bawah
Rancangan Kemajuan Negara ke-12, keluasan kawasan yang terdedah
kepada risiko banjir dijangka terus dapat dikurangkan kepada 281

kilometer perseqi.

Projek-projek strategik yang sedang dilaksanakan termasuk:

1. Pertama, Projek mengorek dan melebarkan sungai-sungai utama,
anak-anak sungai dan kolam takungan di negara Brunei
Darussalam yang telah bermula pada 21 Februari 2026 dan
dijangka siap pada 20 Februari 2029. Projek ini melibatkan kerja-
kerja pengorekan di kawasan Sungai Pepakan, Sungai Danau
hingga Kuala Sungai Tutong, Sungai Telamba dan Sungai Kelakas,

sepanjang kira-kira 30.4 km.

« Kedua, Projek Pengurusan Banjir Kampong Pasai dan Mulaut Fasa
1 yang kini berada dalam peringkat kajian awal dan akan melibatkan

pembinaan sistem saliran sepanjang 4.4 kilometer.

o Ketiga, Kerja-kerja menaik taraf sistem saliran di beberapa
Kawasan termasuk Jalan Pasir Berakas, Simpang 396 Kampung
Sungai Akar dan Kampung Sungai Buloh yang kini dalam proses
kebenaran tawaran.

« Keempat, Projek Skim Pencegahan Banjir di Pekan Tutong dan
Kampung Keriam yang bermula pada 25 Mac 2026 dan dijangka
akan siap pada 24 Mac 2029, melibatkan pembinaan stesen pam
banjir dan system saliran sebanyak 2.55 kilometer.

« Kelima, di Daerah Belait, projek Menaiktaraf sistem Longkang
Kawasan Seria Belait Fasa 1 kini berada dalam peringkat tawaran
dan akan meliputi Kawasan Pekan Belait dan Kampong Mumong.

o Keenam, Projek Drainage Improvement Works Phase 1 di Daerah
Temburong yang bermula pada bulan Jun 2026, melibatkan kerja-
kerja penaiktarafan sistem saliran di Kawasan Bangar, khususnya
di sekitar Sekolah Arab dan Masjid Utama Mohammad Salleh.

Usaha ini bukan sahaja melindungi aset-aset awam dan kediaman rakyat,

malah memastikan aktiviti ekonomi dapat diteruskan dengan lebih stabil.

YB Yang Di-Pertua, mengenai Rangkaian Jalan Raya sebagai
Pemangkin Aktiviti Ekonomi, Kementerian melalui Jabatan Jalan Raya
juga terus memperkukuh keterhubungan rangkaian jalan raya dalam
memastikan pergerakan rakyat, pengangkutan-pengangkutan barangan
dan aktiviti logistik dapat dilaksanakan dengan lancar. Pencapaian dapat
dilihat melalui rangkaian-rangkaian Lebuhraya Muara—Belait sepanjang
118 kilometer dan Jambatan Sultan Haji Omar 'Ali Saifuddien sepanjang
26.3 kilometer.

Bagi meningkatkan lagi kecekapan rangkaian ini, sebanyak 6 lokasi
persimpangantelah dikenal pasti untuk pembinaan jejambat, selain projek

pelebaran dan membaikpulih lebuhraya dan jalan-jalan utama sedia ada

yang akan menyokong kawasan industri dan pelaburan negara seperti
Jalan Utama Mentiri dan Jalan Utama Salambigar, Lebuhraya Muara
Tutong dan Jalan Binglu dan Lebuhraya Tutong Telisai dan Jalan

Sengkarai.

Jabatan Perancang Bandar dan Desa, Kementerian Pembangunan juga
telah memastikan 13 Zon koridor industri dihubungkan dengan jalan-
jalan. Sebagai contoh Zon Tanjung Kajar Industrial Area dengan jalan
Lebuhraya Muara-Tutong dan Jalan Penghubung Tanah Jambu, Zon
Lumapas Industrial Area dengan Jalan Lumapas dan Jalan Junjongan
dan Zon Pekan Belait, Sungai Duhon dan Rasau Industrial Area melalui

Lebuhraya Lumut — Belait, Jalan Singa Menteri dan Jalan Setia Diraja.

Menyentuh tentang Perumahan Negara, dalam menyokong Penyelaras
Sektor Sosial bagi meningkatkan kesejahteraan dan taraf hidup rakyat,
Kementerian Pembangunan melalui Jabatan Kemajuan Perumahan terus
komited menyediakan kediaman yang selesa, selamat, dan mampu milik,
dengan sasaran 85 peratus pemilikan rumah menjelang 2035. Sehingga

kini, kadar pemilikan rumah telah mencapai 68.1 peratus.

Dari segi pencapaian semasa, projek RPN Kampung Lugu Fasa 2 telah
berjaya disiapkan dengan penyediaan 1,000 unit rumah teres. Daripada
jumlah tersebut, sebanyak 892 unit telah diagihkan kepada pemohon
yang layak. Pada 6 Julai 2026, Kebawah Duli Yang Maha Mulia Paduka
Seri Baginda Sultan dan Yang Di-Pertuan Negara Brunei Darussalam
telah berkenan menyempurnakan Majlis Penganugerahan Anak-Anak
Kunci Rumah di kawasan Skim Perumahan Negara bagi Daerah Brunei

dan Muara kepada 300 penerima, yang merupakan sebahagian daripada

892 penerima yang telah diperuntukkan rumah jenis teres di Rancangan

Perumahan Negara Kampung Lugu Fasa 2.

Sementara itu, projek RPN Kampung Tanah Jambu Fasa 7 yang
melibatkan 950 unit rumah teres kini berada dalam peringkat pembinaan

dan dijangka siap pada tahun ini.

Di bawah Rancangan Kemajuan Negara Ke-12, sekurang-kurangnya
1,606 unit rumah baharu akan dibina melalui pelaksanaan projek-projek

utama iaitu:-

* Perumahan Negara Kg. Lugu Fasa 2B - 576 unit rumah teres,
* Perumahan Negara Kg. Rimba Fasa 6 - 330 unit rumah teres,

« Perumahan Negara Kg. Salambigar - 300 unit rumabh teres,
* Perumahan Negara Kg. Lumut Fasa 7 - 400 unit rumabh teres

Kementerian juga telah mengenal pasti beberapa tapak baharu di
keempat-empat daerah bagi kesinambungan pembangunan perumahan

negara, termasuk:-

. Lambak Kanan dan Meragang di Daerah Brunei & Muara;
. Lumut Fasa 7 dan Lorong Tengah di Daerah Belait;

. Bukit Beruang, di Daerah Tutong; serta

. Rataie Fasa 6 di Daerah Temburong.

Selain merancang dan melaksanakan projek, satu dasar baharu telah
diperkenankan pada 12 Januari 2026, iaitu satu mekanisme bagi
membolehkan pengambilan alih permohonan Skim Perumahan Negara,

oleh suami / isteri, atau anak / anak angkat berdaftar bagi pemohon-

pemohon yang meninggal dunia mengikut tahun permohonan asal
permohonan sebelum diperuntukkan tanah dan rumah di bawah Skim

Perumahan Negara.

Yang Berhormat Yang Di-Pertua

KEUTAMAAN 3: MEMUDAHKAN URUSAN PERNIAGAAN DAN
PERUMAHAN RAKYAT

Dalam memudahkan Akses kepada Perkhidmatan Kerajaan,
pelaksanaan sistem dalam talian 1IMOD e-Tanah membolehkan urusan
pentadbiran tanah dilaksanakan secara digital, manakala mekanisme
kelulusan laluan pantas (fast-track) disediakan bagi projek-projek
pelaburan langsung asing melalui Jabatan Perancang Bandar dan Desa

dan ABCi supaya projek dapat dimulakan dengan segera.

Dalam usaha memudahcara pelaburan dan perniagaan di negara ini,
Kementerian Pembangunan menerusi Divisyen Pelaburan dan Undang-
Undang telah memperkenalkan Program GLL (Government Land Lease)
laitu dasar baharu bagi menawarkan tapak tanah Kerajaan yang
dikenalpasti berdayamaju untuk dimajukan dengan kemajuan bercampur
(mixed development) dan akan ditawarkan melalui proses tawaran secara

terbuka kepada pihak-pihak swasta yang berminat.

Dari segi pembangunan perniagaan tempatan pula, Kementerian
Pembangunan menerusi Autoriti Kawalan Bangunan dan Industri
Pembinaan (ABCi) telah mengadakan Program Pembangunan Kontraktor
yang ditubuhkan bagi membantu syarikat binaan tempatan Kelas | & Il
untuk meningkatkan kemahiran dan kualiti kerja mereka. Setakat ini

sebanyak 40 syarikat telah menamatkan program yang dikenakan secara

percuma oleh Kementerian dan dijangka lebih banyak lagi akan dilibatkan

pada masa akan datang.

Yang Berhormat Yang Di-Pertua, Sebagai Penutup

Kaola percaya kejayaan pembangunan negara bukan sahaja diukur
melalui pembinaan infrastruktur fizikal, tetapi yang lebih penting adalah
keupayaan tenaga kerja tempatan kitani. Kementerian Pembangunan
akan terus memperkukuh pembangunan kapasiti pegawai, jurutera,
profesional teknikal serta kontraktor tempatan agar lebih berkemahiran,
berintegriti, inovatif dan bersedia menghadapi cabaran pembangunan

masa hadapan.

Dalam melangkah kehadapan, Kementerian Pembangunan akan kekal
komited memastikan pembangunan fizikal dan pembangunan modal
insan bergerak seiring sebagai dua asas yang saling melengkapi dalam
membina sebuah Negara Brunei Darussalam yang lebih makmur,
berdaya tahan, berdaya saing dan mampan. Dengan semangat ini,
Kementerian Pembangunan akan memainkan peranannya sebagai
pemudah cara pembangunan negara, dalam menyokong pelaksanaan

dan pencapaian Wawasan Brunei 2035.

Akhir Kalam, marilah kita bersama-sama berdoa kehadrat Allah
Subhanahu Wata’'ala serta mohon syafaat junjungan besar kita Nabi
Muhammad Sallallahu Alaihi Wasallam semoga Kebawah Duli Yang
Maha Mulia Paduka Seri Baginda Sultan dan Yang Di-Pertuan Negara
Brunei Darussalam, kerabat Diraja dan rakyat serta penduduk negara ini
sekaliannya sentiasa dikurniakan taufik, hidayah, rahmat dan inayah Allah

Subhanahu Wa'taala, dilanjutkan usia serta dikurniakan kesihatan dan

kesejahteraan yang berpanjangan dalam keadaan penuh keafiatan di
bawah perlindungan dan diredhai oleh Allah Subhanahu Wata’ala.

Amin, Amin Ya Rabbal Alamin.

Sekian, Wabillahit Taufiq Walhidayah. Wassalamu'alaikum
Warahmatullahi Wabarakatuh.

